
ACTA DA XUNTANZA DO GRUPO DE TRABALLO DE RENDA BÁSICA UNIVERSAL DE EN MAREA

En Santiago de Compostela, no local de En Marea (rúa Santiago de Guayaquil 7), ás 11.40 horas do sábado, día 23 de xuño de 2018, comeza a xuntanza do grupo de traballo de Renda Básica Universal de En Marea.

[bookmark: _Hlk523820304]Relación de persoas asistentes: 

Bernardo Lourenzo (Ferrol), Bieito Lorenzo (Betanzos), Ánxeles (Ourense), José Antonio e Javier Pérez (Pontevedra), Paco Vizoso e Xabier Pérez (Vigo), Quico Lourenzo (Ames).

Escusaron a asistencia: 

Mariló Candedo (oleiros), Concha Sánchez (A Coruña), Iván Rodríguez (Ribadeo), Miguel Anxo (Vedra) Paula Vázquez (Sober), Eva López (Brión), Pepa Faraldo e Mertxe Allo (Ames), Concha Fernández e Duarte Crestar (Compostela).

Orde do día da xuntanza:

1.- Constitución do grupo de traballo e debate sobre a oportunidade de solicitar a constitución como marea sectorial.
2.- Preparación do vindeiro plenario da Marea no que se debería aprobar o documento elaborado sobre RBU.
3.- Traballo social: extensión da iniciativa pola Renda Básica Municipal dende os concellos e deputacións.

1.- Constitución do grupo de traballo e debate sobre a oportunidade de solicitar a constitución como marea sectorial.

- A coordinadora de En Marea propón a constitución do grupo de traballo dentro do consello sectorial de Política Social.

Despois dun pequeno debate, o grupo coincide en que a Renda Básica Universal é moito máis que un apéndice de calquera outro apartado que se poida propoñer. A RBU constitúe un dereito humano, fundamentado na necesidade de garantir a existencia material, coa dignidade de calquera ser humano. A RBU como dereito universal incide na centralidade de dereitos das persoas e convértese nun punto de encontro de diversas posicións políticas e ideolóxicas.

Neste senso, a RBU estaría no mesmo nivel de esixencia que a defensa da liberdade, a vida ou a seguridade. E nun nivel reivindicativo similar ao do sufraxio universal.

A implantación da RBU implicaría melloras importantes, que irían moito máis alá da inmediata eliminación da pobreza, e que incidiría en ámbitos coma: a liberación feminina (en canto segue existindo un importante número de persoas no que o exercicio da súa liberdade depende do salario da parella), o recoñecemento de traballos situados fóra do mercado laboral, e que supoñen arredor dun 50% do traballo real nunha sociedade (coidados, voluntariado...), a saúde mental, o emprendemento autónomo, a fortaleza negociadora da xente empregada, a eliminación da "chantaxe de emprego" para implantar actividades molestas, insalubres, nocivas ou antisociais... 

De todas estas melloras, e outras máis, hai amplos e documentados estudos que volven a incidir en que a RBU non pode ser abordada exclusivamente dende un único punto de vista sectorial.

Por este motivo, o grupo de traballo segue recomendando á Coordinadora de En Marea a constitución dunha Marea sectorial de RBU, máis que a súa inclusión nun único dos sectores xa  creados; aínda que, de non ser aceptada a proposta, conformarémonos con traballar como grupo, pois consideramos que neste intre o máis importante é a actividade que poidamos despregar como tal, máis que a nosa definición formal.

- Noméase como coordinador do grupo a Quico Lourenzo.

2.- Preparación do vindeiro plenario da Marea, no que se debería aprobar o documento elaborado sobre RBU.

Acordouse instar á coordinadora de En Marea para que no vindeiro plenario se aborde o debate do documento sobre RBU, aprobado nas xornadas do 13 de xaneiro deste ano, e do que se remite copia. Solicítase a revisión por se houbese algún erro.

Ínstase á Coordinadora de En Marea a que se distribúa o citado documento elaborado polo Grupo de Traballo.

O grupo de traballo considera que é fundamental aprobar un posicionamento sobre este tema no vindeiro plenario, para que a decisión se poida incorporar ao programa das vindeiras eleccións europeas.

3.- Traballo social: extensión da iniciativa pola Renda Básica Municipal dende os concellos e deputacións.

Infórmase do éxito acadado polo grupo da Renda Básica Universal de Compostela, que presentou unha moción no pleno, a través do grupo municipal de Compostela Aberta, que foi aprobada tamén polos grupos municipais do PSOE e BNG.

No mesmo senso, a xente da Coruña informa que neste concello tamén se está impulsando a creación dun colectivo cidadá pola RBU, que tamén presentará unha proposta no pleno para a súa aprobación.

Debatemos sobre a necesidade de estender a idea da Renda Básica Universal a nivel social, e non só no interior de En Marea. Neste senso, consideramos que a idea da RBU ten que ser promovida dende diversas posicións políticas, e incluso ideolóxicas. Parécenos oportuno participar na consolidación e constitución de colectivos cidadáns plurais que fagan activismo e traballo divulgativo sobre a RBU. En todo caso, aínda que os colectivos sexan plurais, manifestamos a necesidade de que a promoción destes colectivos se faga unicamente dende a defensa da "sociedade do benestar" sen supoñer unha contrapartida a dereitos sociais e económicos xa garantidos.

As posicións defendidas serán próximas aos estudos e propostas elaboradas pola Rede Renda Básica (http://www.redrentabasica.org/rb/asociacion-rrb/) sección oficial do BIEN (https://basicincome.org/).

A proposta suxerida para a constitución de colectivos cidadáns pola RBU, alí onde non houbera, podería ser:

- Detectar xente interesada.
- Organizar unha xornada de debate.
- Formalizar o grupo.
- Presentar unha moción municipal a semellanza da de Compostela ou da Coruña.



Sen máis asuntos que tratar, remata a xuntanza ás 13.30 horas.

